
КИРИШ СӨЗ
Адамзатты жана бүткүл ааламдарды улуу даанышмандык 

жана жогору максат менен жараткан Аллах Таалага чексиз 
мактоо жана  даңктоолор болсун.

Ааламдарга эң улуу мээрим, эң чоң шапаатчы жана 
Пайгамбарлардын эң даражалуусу катары жиберилген 
Пайгамбарыбыз Мухаммед Мустафа (с.а.в.) га, анын 
үйбүлөсүнө, сахабаларына жана аны ээрчигендердин 
бардыгына салават жана саламдар болсун.

Илмихал – мусулмандардын ишеним жана ибадаттарына 
байланыштуу билүүсү эң зарыл болгон маселелерди ичине 
камтыган илим.

Сүйүктүү Пайгамбарыбыз (с.а.в.): «Илим талап кылуу 
– ар бир мусулман эркек жана аял үчүн парз», – деген. 
Ааламдар сыймыгы Пайгамбарыбыз (с.а.в.) хадистери 
аркылуу бардык мусулмандардын үйрөнүүлөрү парз 
экендигин билдирген, эч күмөнсүз, алардын дүйнө жана 
акыретте бактылуу болууларына себепкер болгон илим 
– бул Илмихал. Андыктан, ар бир мусулман эркек жана 
аялдын ишеним жана ибадаттарына тиешелүү маселелерди 
үйрөнүүлөрү парз. Инсан, «Зарурааты динийя» деп аталуучу 
зарыл жана маанилүү маселелерди үйрөнүп, ишенмейинче, 
толук мусулман боло албайт. 

«Илмихал» китеби – ар бир мусулмандын диний негизги 
маселелерди бат үйрөнүп, оңой эсинде сактап калуусуна 
жардамчы болсун деген максатта, «Ханафий» мазхабынын 
негизинде даярдалды.

Аллах Таала ыраазылыгына жеткирсин! Оомийн!

ЗАРЫЛ ЭСКЕРТҮҮ!
Кадырлуу окурман!
Колуңуздардагы эмгекте кээ бир сүрө, аяттар жана баталар 

орун алган, булардын «крилл тамгалары» менен окулуусу да 
берилген. Бул араб тамгаларын окуй албагандардын жаттоого 
жеңил болуусу үчүн берилген. Антпесе, крилл тамгалары менен 
туура жаттоого мүмкүн эмес. Бул тамгалар менен жаттагандар, 
сөзсүз түрдө арабча окуй билген устаттардан туура окулуусун 
үйрөнүүлөрү зарыл.

Сүрөлөрдү кыргызча окуганда төмөндөгү нерселерге көңүл 
буруңуздар.

л:  л тыбышы калың окулат. Мисалы: бала;
к:  к тыбышы калың окулат. Мисалы: кагаз;
с:  с тыбышы тил менен алдыңкы тиштер арасынан окулат;
з:  з тыбышы тил менен алдыңкы тиштер арасынан үн менен 

окулат;
ъ:  тамакты бир аз кысып айтылган тыбыш;
х:  х тыбышы калың окулат.
Кыскартуулар:
(ж.ж.)	 Жалла Жалаалуху
(а.с.)	 Алейхиссалам
(с.а.в.)	 Саллаллааху алейхи васаллам 
(р.а.)	 Разияллаху анх
(рах.)	 Рахматуллахи алейх
Көңүл бургула:
Колуңуздардагы китепте Курандан аяттар жана сүрөлөр 

болгондуктан жерге таштабай, таза кармап, урмат менен 
пайдаланууңузду өзгөчө эсиңиздерге сала кетебиз.

ДИНИБИЗ ИСЛАМ

ДИН
Дин – Акыл ээлерини өз каалоо-тилектери менен 

дүйнө жана акыретте бактылуулукка жана саламат-
тыкка жеткире турган Аллах Тааланын мыйзамы.

Аллах Таала эң биринчи инсан жана алгачкы 
Пайгамбар Адам (а.с) дан баштап, инсандарга 
Пайгамбарлар аркылуу диндерин билдирип келген. 
Аллах Таала Пайгамбарыбыз (с.а.в) аркылуу динибизди 
толуктаган. Бул дин Ислам деп аталган. Ислам динине 
ишенгендерге мусулман деп айтылат. Биз да Аллахка 
шүгүр мусулманбыз.

ШАРИЯТ

Шарият – Дин маанисин билдирген сыяктуу эле, 
ибадат жана өз ара мамилелерге тиешелүү өкүмдөргө 
шарият деп аталат. Б.а. шарият дин, дин да шарият 
болот.


